
					ఈ పుట అచ్చుదిద్దబడ్డది

యిరువదియొక్కమా ఱేచి రాజులను - తరమిడి చంపితి ధరణిపైఁ దొల్లి

నెఱిఁ దిలోదకములు నెత్తుట నొసఁగి - తెఱఁగొప్ప మీపితృదేవతలెల్ల

భూపాలశవములఁ బొందొంద దివికి - సోపానములు చేసి సొరిదియై చనిరి;

అట్టి భార్గవురాము ననఘ - నన్నెఱుఁగ కిట్టేల రాముఁడై యిలఁ బుట్టి తీవు?

రాజన్నఁ బొరిఁగొందు రామనాములను - రాజుల సైఁతునే రణభూమి నేను?

రాజకులుండవౌ రాముని నిన్ను - నాజి మన్నింతునే? యదియును గాక2310

రాజని మీతండ్రి రణమునఁ ద్రుంప - నాజికి వచ్చిన నాకును నోడి

స్త్రీలమఱుంగునఁ జెలువొప్ప నున్న - కాలవశంబునఁ గాచితి నతనిఁ

దాన గర్వాంధుఁడై తద్దయు నిపుడు - మానక యున్నాఁడు మఱి యుబ్బి యిచట..

మఱుఁగుజొచ్చిననైన మననీయ” ననుచు - వెఱవక పల్కిన వెఱపుతో నపుడు.

అనవుడు దశరథుఁ డతిభీతుఁ డగుచు - వినయోక్తి భార్గవు వీక్షించి పలికె.

"నీవు బ్రాహ్మణుఁడవు నీకు రోషంబు - గావింప నేటికి? ఘనముగా నాదు

తనయులు బాలురు తగదు కోపంబు - వినుతశాస్త్రపురాణవిఖ్యాతిఁ గనుట,

నెఱుఁగనే? భార్గవ! యెఱుఁగవే నీవు - ఎఱుఁగని మర్మంబు లెందైనఁ గలవె?

నీతోడఁ బోరాడ ని న్నెదిరింప - నాతతంబుగ నుండు నట భవుం డైన,

నోపునే? భార్గవ! యొరు లెదిరింపఁ - బాపవే యీతఱిఁ బరమపావనుఁడ!
2320

దేవేంద్రుఁ డైన నీతీవ్రప్రతిజ్ఞ - భావించి యుడుపంగ భవ్యుండు గాఁడు;

మన్నించి రక్షించి మమ్ము నందఱను - జెన్నుగాఁ జను" మని శిరసును వంచి

మన్నింపు మని వేఁడి మఱియు మ్రొక్కినను - గన్నులఁ గోపంబు గడునొప్పి యుండె;

నని తన్నుఁ గొనియాడ నతనివాక్యములు - విని యాదరింపక విపులరోషమునఁ

గనలుచు నత్యంతకఠినుఁడై యపుడు - దమియింతు నని మదిఁ దలఁచి యిట్లనియె.

“కర మొప్ప విలువిద్యఁ గడిమిమై నేను - హరునితోఁ దొల్లి యభ్యాసంబు సేయ

నాఁడు కుమారుండు నాతోడఁ దొడరి - పోఁడిమి చెడి యోడిపోయినఁ జూచి,

నాపెంపు మెచ్చిన నాగకంకణుని - చాపంబు విఱిచిన సైఁతునే? మఱియు,"

అనిన నారఘురాముఁ డారాముఁ జూచి - యనియె నిశ్చలవృత్తి నతిసమ్మదమున

"నేను వినోదమై నెక్కిడి తివియఁ - గా నది విఱిగెను గాకఁ దానట్ల
2330

నాతెగ కేల పినాకివి ల్నిలుచు? - నాతతభుజసత్త్వ మట్టిదె నాకు;

నెసఁగ యుద్ధములందు నిక్ష్వాకుకులులు - పసుల బ్రాహ్మణులఁ జంపఁ దలంప రెందు.

నీ వెన్ని పలికిన నీ కవి చెల్లె; నీవు బ్రాహ్మణుఁడవు నినుఁ జంపనొల్ల;

నిదె నాదుకంధర మీదె నీదుపరశు - వదరక యుచితకృత్యము సేయు మింక;"

ననవుడు రఘురాము నలుక దీపింపఁ - గనుఁగొని పలికె భార్గవరాముఁ డడరి

"భావింప నాకు నీపలుకులఁ జూడ - నీవు క్షత్రియుఁడవు నేను బ్రాహ్మణుఁడ

		 ఈ పేజీలో చివరి మార్పు 1 జనవరి 2024న 23:23కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

